KONSTITUZIO-AUZITEGIAK UNIBERTSITATE-IRAKASKUNTZAREN GAINEKO ESKUMENEN ZEDARRIKETARI BURUZ EZARRITAKO DOKTRINA
0. Unibertsitateen gaiaren gaineko eskumen-tituluak:
EAEko Estatutua: 

· 16. art.: irakaskuntza, Espainiako Konstituzioaren 27. artikuluari, EKaren 149.1.30 artikulua garatzeko lege organikoei eta lege horiek betearazteko eta bermatzeko Estatuaren goi-ikuskaritzari kalterik egin gabe.
· 10.2. art.: autoantolaketarako eskumena.
· 10.4. art.: Euskal Autonomia Erkidegoko funtzionario publikoen estatutua.
· 10.16. art.: Zientzia- eta teknika-ikerketa, Estatuarekin koordinaturik.
· 6.2. art.: Hizkuntzen koofizialtasuna.
Horrenbestez, autonomia-erkidegoak unibertsitateen gaiaren gainean duen eskumena hainbat aldetatik dago mugatuta: alde batetik, nahitaez lege organikoz arautu beharrekoak diren “gai zorrozki zedarrituek” mugatzen dute, hau da, hezkuntzarako oinarrizko eskubidearen garapen izateagatik (EKaren 27. artikulua) nahitaez lege organikoz arautu beharrekoak direnek; beste alde batetik, Estatuak EKaren 149.1.30 artikuluaren babesean emandako oinarrizko legeriak mugatzen du; eta, azkenik, unibertsitate-autonomiak mugatzen du, zientziarako askatasuna bermatzen baitu, hots, askatasun intelektualaren eremua, unibertsitateak berezko eta funtsezko duen eginkizuna erabat betetzeko ezinbestekoa.

1. KONSTITUZIO-AUZITEGIAK UNIBERTSITATE-HEZKUNTZAREN GAINEAN EMANDAKO EPAIAK
2.1 Eskumenen zedarriketa: Konstituzio Auzitegiaren 26/1987 epaia:
1. Estatuaren eskumena: Estatuari dagokio gai horren gaineko oinarrizko legeria ematea. Legeria horrek, egiaz oinarrizkoa izango bada, nahikoa tarte utzi behar die autonomia-erkidegoei oinarrizko legeak garatzeko. Oinarrizko legeriaren xedeak “unibertsitate-sistema nazional bat” eratzea izan behar du.
2. Autonomia-erkidegoak: autonomia-erkidegoen eskumenak negatiboki zedarriturik daude. Alegia, Estatuari ez dagokion guztia –oinarrizko legeriaren gai ez izateagatik– eta unibertsitateei ez dagokien guztia –unibertsitate-autonomiari buruzko kontuak ez izateagatik– dagokio autonomia-erkidegoen eskumenari. Era horretan, unibertsitate-sistema autonomiko bat eratzeko eskumena izango dute autonomia-erkidegoek.

3. Unibertsitateak: beren eskumenak unibertsitate-autonomia defendatzeko dira, eta autonomia horren helburua zientziarako askatasuna ziurtatzea da.
2.2 Bekak: Konstituzio-auzitegiaren 188/2001 epaia, irailaren 20koa.
· Bekak hezkuntza-sistemaren muin-muineko osagaiak dira, eta hezkuntzarako eskubidea gauzatzea dute xede.
· Konstituzio-auzitegiko kide gehienen iritziz, beken gaia hezkuntzaren eskumen-tituluan kokatu beharrekoa zen (EKaren 149.1.30). Hortik ateratzen da ondorioa autonomia-erkidegoei dagokiela Estatuak beken gaian emandako oinarrizko araudia garatzea.
· Oinarrizko arauak erregelamendu-mailakoak izan daitezkeela onartzen du, nahiz eta salbuespen izan.
· Oinarrizko arauek tartea utzi behar diete autonomia-erkidegoei arau bidezko garapena egiteko, eta, gainera, betearazpena ere berei dagokie.
2.3 Unibertsitate-irakasleen erregimena  (Konstituzio-auzitegiaren 235/1991 epaia). 

· Unibertsitate-irakasleen funtzionario-erregimena: Estatuak oso-osorik arau dezake Estatuko kidegoetako unibertsitate-irakaskuntzako funtzionarioen estatutua, oinarrien eta garapenaren arteko bereizketa egin beharrik gabe. Unibertsitate-autonomia izango du muga. Unibertsitate-irakaskuntzako funtzionarioen kidegoak Estatuko kidegoak dira, ez autonomia-erkidegoetakoak.

· “Unibertsitateko irakaskuntzari” dagozkion kontuak, ordea, oinarri-garapen eskemaren arabera arautzen dira.
· Ondorioa: Estatuak finkatzen ditu zenbatekoak, eta autonomia-erkidegoek ordaintzen dituzte.
· Autonomia-erkidegoei dagokie ikasturte-egutegi zehatza ezartzeko eskumena.
· Estatuak ezin du bereganatu ikuskatze-eginkizuna.
2.4 Unibertsitateak eta unibertsitate-zentroak sortu eta ezagutzea (KAren 13/1996 epaia).
· Unibertsitateak eta unibertsitate-zentroak sortu eta ezagutzeari buruzko 557/1991 Errege Dekretuaren aurka (apirilaren 12koa) jo zen errekurtso bidez, bi arrazoirengatik: lehenbizi, arauaren maila ez zelako nahikoa oinarrizko araudia ezartzeko; eta, bigarren, gehiegizko zehaztasunez arautzen zituelako unibertsitate-zentroak ezagutu eta sortzeko baliabideen eta langileen aldetik bete behar ziren betebeharrak.
· Konstituzio-auzitegiak adierazi zuen errege-dekretu horren zenbait arau ez zirela oinarrizkoak, gehiegizko zehaztasunez arautzen zituztelako hainbat gai eta ez zietelako aski tarte uzten araugintzarako eskumenak zituzten autonomia-erkidegoei beren aukera politikoa egiteko (aukera politikoa, beti ere, oinarrizko araudi erkide gutxienekoari zor zaion errespetuz egiteko). Eta, horrenbestez, Kataluniako Generalitatearen tesia onartu zuen azkenean, alegia, Estatuak “zabaltasun eta malgutasun askirekin ezarri behar dituela oinarri horiek, gai horretan araugintzarako eskumena duten autonomia-erkidegoek, nork bere egoera bereziaren arabera, beren aukera politikoa egin ahal izan dezaten, eta, kontuan hartuz, gainera, Konstituzioak berak unibertsitateei ezagutzen dien autonomia-eremu hori zaindu behar dela (Espainiako Konstituzioaren 27. artikulua).” (3. OJ).
2.5 Oinarrizko antolamendu-egitura (KAren 47/2005 epaia)
· Valentziako Generalitatearen 2/1996 legearen aurka jo zen. Lege horrek Elx-ko Miguel Hernández unibertsitatea sortu zuen, eta Alacanteko Unibertsitatearen zentroak eta irakaskuntzak unibertsitate berri horri esleitu zizkion. 
· Ezetsi egin zen errekurtsoa, ez baitzen hauteman ez unibertsitate-autonomia urratu zenik ez botere publikoen nahierakeria eragozten duen printzipioa urratu zenik. Ez zen hauteman, orobat, Estatuak hezkuntzaren gaiaren gainean dituen eskumenetan sartzen zenik Valentziako Generalitatea.
· EKaren 27.10 artikuluak ez du bermatzen, ez Estatuarentzat ez autonomia-erkidegoentzat, unibertsitatearen antolamendu-egitura oinarrizko bati bere horretan eta ukitu gabe eutsiko zaionik beti; sailak sortu, aldatu eta kentzeari buruz ezarritakoa, ordea, unibertsitateari berari dagokio.

· Lurraldetasunaren irizpideari buruz, honela dio Konstituzio-auzitegiak, 7. OJan: «ez da, agerikoa denez, ez bakarra ez eta garrantzitsuena ere, unibertsitate-antolamenduaren gaiaren gainean eskumena duten legegintza-organoek aintzat har ditzaketen irizpideen artean. Horrez gain, Konstituzio-auzitegiak honako hau adierazi du unibertsitate-autonomiari buruz: autonomia horrek ez die bermatzen unibertsitateei eskualde jakin batean jardungo direnik (KAren 106/1990 epaia, 10. OJ), eta unibertsitate-autonomiak ez du esan nahi «herri batean diren irakaskuntza-zentroak ezin direnik izan beste leku batean kokatuta daudenen menpeko, edo unibertsitate batek ezin dituenik irakaskuntza-zentroak hainbat hiritan eduki (KAren 293/1983 autoa, urriaren 26koa, oinarri bakarra).»
· «Estatuak Unibertsitate Kontseiluaren txostenaren bitartez gauzatzen dituen eskumenak (Unibertsitatearen Erreformarako Legearen 5.2. artikuluan dago aurreikusia hori; gaur egun, Unibertsitate Antolamenduaren Legearen 4.2 artikuluan) direla-eta, ezin da ondorio gisa atera Kontseilu horri txostena egiteko aurkezten zaion egitasmoaren edukia, alegia, unibertsitate berri bat sortzeko egitasmoaren edukia eta azkenean unibertsitate berria sortzeko onartzen den legearen edukia berbera izan behar direnik, ezin da onartu era horretako muturreko interpretaziorik.» Interpretazio hori eginez gero, autonomia-erkidegoko gobernuak eta haren ondoren organo legegileak ezingo lukete inolako erabakirik hartu egitasmoaren prozeduran.» (11 OJ).
II.- EGINKIZUNEN ZERRENDA, KA-REN DOKTRINAREN ARABERA.

Konstituzio-auzitegiak Unibertsitatearen Erreformarako Lege Organikoari (1983) buruz  emandako jurisprudentzia aztertuta, honako eskumen-banaketa hau atera daiteke ondorio gisa:
1. Estatuari dagozkion eginkizunak:
· Gizarte Kontseiluen oinarrizko arauketa egitea Lege Organikoaren bitartez (KAren 26/1987 epaia)
· Unibertsitateko irakasleen erregimen bakarra ezartzea (KAren 26/1987 epaia). Unibertsitate-irakasleen kidegoak Estatuarena izaten jarraitzen duen artean, Estatuarena izango da hura arautzeko eskumen osoa, hots oinarrizko araudia eta garapen-araudia ematea (KA 235/1991 epaia).
· Unibertsitate-irakasleen ordainsari-erregimena ezartzea (Konstituzio-auzitegiaren 26/1987 epaia).
· Estatuak ezin du sortu unibertsitateak ikuskatzeko zerbitzu bat (KAren 235/1991 epaia).
· Unibertsitateak eta unibertsitate-zentroak sortu eta ezagutzeko bete behar diren betebeharrak zehaztea (KAren 13/1996 epaia).
· Hezkuntza-sistema homologatzeko oinarrizko betebeharrak zehaztea, legeak betetzen direla bermatze aldera (KA 131/1996 epaia).
· Bekei eta ikasteko laguntzei buruzko oinarrizko araudia ematea (KAren 188/2001 epaia).
· Ikasketa-planen koordinazioa eta oinarrizko erregimena ezartzea (KAren 187/1991 epaia).
· Estatuaren lurralde osorako balioa izango duten titulu ofizialak lortzeko zein ezagupen behar diren ezartzea (KAren 187/1991 epaia).
· Unibertsitate-sailak eratzeko bete behar diren gutxieneko betebeharrak ezartzea (KAren 156/1994 epaia).
· Unibertsitateen oinarrizko egiturak arautzea (KAren 156/1994 epaia).
2. Autonomia-erkidegoei dagozkien eginkizunak
· Unibertsitate-irakaskuntzako funtzionarioen kostuak baimentzea (KAren 235/1991 epaia).
· Ikasturteko egutegia ezartzea (KAren 235/1991 epaia)
· Unibertsitateak eta unibertsitate-zentroak sortu eta ezagutzeari buruz Estatuak emandako araudia garatzea (KAren 131/1996 epaia)
· Bekei eta beken kudeaketari buruz Estatuak emandako oinarrizko araudia garatzea (KAren 188/2001 epaia).
· Unibertsitateen Estatutuen legezkotasuna kontrolatzea (KAren 55/1989 epaia): ezin da izan egokitasuna edo komenigarritasuna kontrolatze huts bat. Ezta estatutuen idazketa hobetzeko kontrol tekniko huts-hutsa ere; autonomia-erkidegoko gobernuak Unibertsitateen erreformarako lege organikoaren xedapenak hitzez hitz sartzeko baizik ezin du estatutuen testua aldatu .
· Autonomia-erkidegoaren eskumenekoak diren unibertsitateen arteko koordinazioa (KAren 106/1990 epaia eta 47/2005 epaia): unibertsitate-zentroak eta unibertsitateen baliabide pertsonalak eta materialak berrantola ditzake.
3. Unibertsitate-autonomiaren kontzeptuaren barruan sartzen diren eginkizunak:
· Unibertsitate-irakaskuntza eta antolamendu akademikoa (KAren 26/1987 epaia).
· Irakasle-lanpostu hutsak lehiaketa bidez betetzea (KAren 26/1987 epaia).
· Irakasleak kontratatzeko merezimenduak eta ezaugarriak baloratzea (KAren 26/1987 epaia).
· Unibertsitateak bere burua antolatzeko ahala: barne-antolamendurako zer egitura hartu behar duen erabakitzeko ahala. Irakaskuntzaren eta ikerketaren antolaketaren diziplina ezartzea.
· Unibertsitateak bere bitartekoak bere kabuz antolatzeko ahala.
· «Zientziarako askatasuna» gauzatzeko beharrezko dituzten eskumen guztiak (KAren 106/1990 epaia).
· Unibertsitate bakoitzak beretzat behar duen prestakuntza hartzeko ahala (KAren 55/1989 epaia).
· Ikasleak onartzea eta haien ezagupenak egiaztatzea (KAren 26/1987 epaia), beti ere legez ezarritako ereduari jarraituz.
· Unibertsitate bakoitzak bere armarriak, zigiluak edo nortasun-ikurrak eta bera ordezkatuko duten ikurrak hautatzea.
· Unibertsitate bakoitzak bere ikasketa-planak onartzea (KAren 187/1991 epaia).
· Estatuak unibertsitate-egiturei buruz eta unibertsitateen ikerketa- eta irakaskuntza-organoei buruz emandako oinarrizko legedia garatzea (KAren 156/1994 epaia).
· Hizkuntzari buruzko kalifikazio akademikoa egitea (KAren 75/1997 epaia).
· Unibertsitatearen beraren tituluak eta diplomak ezartzea (KAren 103/2001 epaia).
· Vitoria-Gasteiz, 2006ko urriaren 13a.

AUTONOMIA-POLITIKARAKO ETA ESTATUTUAREN GARAPENERAKO ZUZENDARITZA
� Doktrina hau zehaztasun handiagoz azaltzen da esteka honetan: � HYPERLINK "javaScript:enlaza('RTC%201990\\\\106','.','F.6')" �STC 106/1990 [ RTC 1990, 106] �, 7. OJ. «Unibertsitate-autonomiak ez du esan nahi unibertsitateak zentro jakin hauek edo besteak edukitzeko eskubidea duenik; eskubide hori baleuka, eragotzi egingo lituzke, edo baldintzatu bederen, Estatuak edo autonomia-erkidegoek unibertsitate-sistema –erabat hartuta edo kasu zehatz batean– taxutu eta antolatzeko hartu behar dituzten erabakiak. Izan ere, autonomia horrek, barrura begira, hau baino ez du esan nahi: unibertsitateak baduela ahalmena –eta ahalmen hau ere, zenbait mugaren barruan– gizarteari zerbitzu emateko bere esku utzi dituzten baliabideak bere kabuz antolatzeko; edo, beste era batera esanda, unibertsitate-autonomiak ez diola unibertsitateari halako “ondare intelektual” bat esleitzen, hots, unibertsitate batek une jakin batean eduki ditzakeen zentroen, irakasleen eta ikasleen kopuruaren emaitza den ondare bat. Aitzitik, irakaskuntzak eta ikerketak behar duten akademia-askatasuna baizik ez du zerbitzatzen unibertsitate-autonomiak, eta askatasun hori unibertsitate bakoitzak eskura dituen giza baliabideen eta baliabide materialen mugen barruan garatu behar da nahitaez. Esparru hori, azken batean, Estatuak edo, hala balegokio, autonomia-erkidegoak hartu beharreko erabakiek eratzen dute, unibertsitate-irakaskuntzen gaiaren gainean dituzten eskumenak erabiliz hartu behar dituzten bidezko erabakiek, alegia.»  





